
Dell’Aneide
Canto i.





105.




O quanta ’mmidia v’haggio, Anea diceva,
Ca già s’auza pe vui sta gran Cetate;
E ’nzerrato a la nuvola traseva
A la Cetà сo lo compagno Acate
Stupenna cosa! Cetarea l’haveva
Accossì d’aria denza ’ntorniate,
Che già ’n miezo a la folla sò trasute,
Vedeno tutte, mà non sò vedute.




106.




’N miezo de la Cetà no vuosco ombruso
Sence trovava, e ccà s’arrecettaje
Jettata da lo mare tempestuso
La gente, che da Tiro appalorciaje.
E scavaje tanto, pe ’nfi che annascuso
Sotta terra lo chilleto trovaje,
Dato pe signo da la Dea Giunone,
De Cavallo zoè no capacchione.




107.




Signo ca chella gente se farria
Anemosa, e feroce a le vattaglie;
E ad ogne età la terra le darria
Abbonnanza de tutte vettovaglie.
E llà no tempio de gran vezzarria
Fatto a Giunone havea tutto de ’ntaglie
Chella Regina, e ricco pe li duone;
Mà lo chiù gran tesoro era Giunone.




108.




D’aurunzo havea na bella gradiata;
D’aurunzo havea li stantare, e le porte;
E ccà na cosa Anea trovaje pentata,
Che le dà core, e sorzeta da morte.
E ccà chell’arma affritta e sconzolata
No morzillo speraje de bona sciorte:
E si primma pe muorto se chiagneva,
Lloco d’essere vivo le pareva.

